
ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ  ԿԱՌԱՎԱՐՈՒԹՅԱՆ 2021  ԹՎԱԿԱՆԻ ՀՈՒՆԻՍԻ  3-Ի N 927-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ  ՆԱԽԱԳԾԻ ԸՆԴՈՒՆՄԱՆ 
Անհրաժեշտությունը: 
[bookmark: _Hlk183188811]«Հայաստանի Հանրապետության  կառավարության 2021  թվականի հունիսի  3-ի N 927-Լ որոշման մեջ փոփոխություններ և լրացումներ կատարելու մասին»  Հայաստանի Հանրապետության կառավարության որոշման նախագծի (այսուհետ` նախագիծ) մշակումն ու ընդունումը պայմանավորված է ծրագրով սահմանված որոշակի դրույթների հստակեցման անհրաժեշտությամբ։
Ընթացիկ իրավիճակը և խնդիրները: 
Հայաստանի Հանրապետությունում ինտենսիվ այգեգործության զարգացման, արդիական տեխնոլոգիաների ներդրման և ոչ ավանդական բարձրարժեք մշակաբույսերի արտադրության խթանման պետական աջակցության 2021-2025 թվականների ծրագրի շրջանակում ծրագրի մեկնարկից մինչև 2025 թվականի հունվարի 1-ը շուրջ 6129․37 հա այգիհիմնման նպատակով հաստատվել և կնքվել է վարկային բաղադրիչով 136 հայտ և ծախսերի մասնակի փոխհատուցման բաղադրիչով 246 պայմանագիր, շուրջ 19․2 հա տարածքում ոչ ավանդական բարձրարժեք մշակաբույսերի մշակման նպատակով՝ 6 հայտ, շուրջ 1654.2 հա տարածքում ոռոգման արդիական համակարգերի ներդրման (ներառյալ ջրավազանի կառուցում) նպատակով վարկային բաղադրիչով՝ 45 հայտ և ծախսերի մասնակի փոխհատուցման բաղադրիչով՝ 177 պայմանագիր, ինչպես նաև շուրջ 76 հա տարածքում կարկտապաշտպան ցանցի ներդրման նպատակով հաստատվել է 6 հայտ։ 
Ծրագրի իրականացման ընթացքում որոշակի խնդիրներ են առաջացել ծրագրի որոշ դրույթների հստակեցման հետ կապված։ 
Տվյալ բնագավառում իրականացվող քաղաքականությունը: 
Գյուղատնտեսության ոլորտում Կառավարության կողմից իրականացվող քաղաքականությունն  ուղղված է գյուղատնտեսության ինտենսիվացմանը, արտադրողականության բարձրացմանը, հողային ռեսուրսների նպատակային և ջրային ռեսուրսների խնայողաբար և արդյունավետ օգտագործմանը, պարենային անվտանգության ապահովման մակարդակի բարձրացմանը, անասնաբուծության և բուսաբուծության զարգացմանը, արդիական տեխնոլոգիաների ներդրմանը, արտադրված արտադրանքի իրացմանն ու արտահանման խթանմանը, գյուղատնտեսական ամբողջ արժեշղթայում ընդգրկված սուբյեկտների՝ գյուղացիական տնտեսությունների, կոոպերատիվների, գյուղատնտեսական մթերք վերամշակողների եկամուտների ավելացմանը։
[bookmark: _Hlk102050156]Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ։
Կառավարության 2021-2026թթ. ծրագրի 2․4 կետով (էջ 36) կարևորվում է գյուղատնտեսության ոլորտում գյուղատնտեսության ինտենսիվացումը, արդիական տեխնոլոգիաների ներդրումը և նպատակ է դրվել յուրաքանչյուր տարվա ընթացքում ինտենսիվ այգիներն ավելացնել 1000 հա-ով։  Միաժամանակ, Հայաստանի Հանրապետության գյուղատնտեսության ոլորտի տնտեսական զարգացումն ապահովող հիմնական ուղղությունների 2020-2030 թվականների ռազմավարության «գյուղատնտեսության ոլորտի մրցունակության և արդյունավետության բարձրացում» առաջնահերթությունում կարևորվում է ներդրումների արդյունավետության և մատչելիության բարելավումը, ոռոգման բնագավառում նոր համակարգերի զարգացման աջակցումը։ 
Կարգավորման նպատակը և բնույթը: 
Կարգավորման նպատակը` ծրագրով սահմանված որոշակի դրույթների հստակեցումն է։
Նախագծով հստակեցվում է, որ առանց այգեհիմնման կարկտապաշտպան ցանցերի ներդրման դեպքում աջակցություն կտրամադրվի միայն խաղողի, ինտենսիվ պտղատու այգիներում կամ հատապտղանոցներում (այն այգիներում, որոնք հիմնված են N 1 աղյուսակում նշված 1 հա այգում տնկիների նվազագույն թվից ոչ պակաս քանակի տնկիներով, այգում ծառերի առավելագույն սահմանային բարձրությունը չի գերազանցում 4․0 մետրը, այգում ներդրված է ոռոգման արդիական համակարգ) ներդրում կատարող տնտեսվարողներին։ Կարկտի առավել ակտիվ գոտիների բնակավայրերի ցանկը լրացվել է Սյունիքի մարզի Գորիս համայնքի Խնձորեսկ բնակավայրով:
Նախագծով հանվում է ջրավազանների ընդլայնման դեպքում աջակցության տրամադրման վերաբերյալ դրույթը, հստակեցվում են ջրավազանի չափերը, ներկայացվող փաստաթղթերի կազմը, կառուցվող ջրավազանին և ոռոգման կաթիլային համակարգին, կապալառուին ներկայացվող պահանջները։ Մասնավորապես, նախատեսված է դրույթ, ըստ որի վարկը պետք է տրամադրվի պարտադիր փուլային եղանակով և յուրաքանչյուր փուլի մասնաբաժինը չպետք է գերազանցի վարկի 40 տոկոսը:
Սահմանված է նաև դրույթ, որ կապալառուն պետք է ունենա տվյալ բնագավառի առնվազն 1 որակավորված մասնագետ: Նախագծով սուբսիդավորման արտոնյալ պայմանները տարածվել են նաև մեկ 18-35 տարեկան հիմնադիր (մասնակից) ունեցող իրավաբանական անձանց վրա։
Սույն նախագծի ընդունման կապակցությամբ 2025 թվականի և հետագա տարիների համար անհրաժեշտ ֆինանսավորումը կիրականացվի ՀՀ պետական բյուջեից Էկոնոմիկայի նախարարությանը ծրագրի իրականացման համար տրամադրված միջոցների հաշվին։
Նախագծի մշակման գործընթացում ներգրավված ինստիտուտները և անձինք: 
Նախագիծը մշակվել է ՀՀ էկոնոմիկայի նախարարության կողմից: 
Ակնկալվող արդյունքը: 
Նախագծի ընդունումը կնպաստի այգեհիմնման և ոռոգման առաջադիմական տեխնոլոգիաների ներդրման գործընթացում ռիսկերի կառավարմանը:
Այլ տեղեկություններ: 
Այլ տեղեկություններ չկան:
2

